
విరియనూఁకించు క్రొవ్విదపుమల్లియమొగ్గ లెలదావిఁ జొక్కించు నిక్కలందు

రాయంచయెఱకలరాయిడిఁ దుప్పర చల్లెడు కొలఁకులచలువలందుఁ

ఆ. దిరిగితిరిగి పెక్కుదెఱఁగులయాటల, మెఱసిమెఱసి చెన్ను మిగిలిమిగిలి

క్రాలఁ బ్రొద్దుమాపకడ యయ్యెఁ గలువల, మ్రొక్కు దైవమునకు నెక్కె ననఁగ.

	తే.	
ఇట్టివేసవితఱిఁ బగ లిట్టినిడివి, యైన సయిరించునే దివిజారి యనుచు

వెఱచి తొలఁగెడుతెఱఁగున వేఁడివెలుఁగు, వరుణుఁడేలెడుదెస నొక్కవలన నొదిఁగె.

	చ.	
ఇను నసమానతేజు దివసేంద్రుఁ గనుంగొనుమాడ్కిఁ జూడఁగాఁ

జన దొరు నల్పతేజు ననుచాడ్పునఁ జంచలభృంగతారకా

ఘనవనజాతలోచనము గ్రక్కున మీలన మొందఁ జేసెఁ బ

ద్మిని పతిభక్తిసత్త్వమున మేలిమికిం గుఱి దాన సొ మ్మనన్.

	చ.	
సురుచిరతారకాకుసుమశోభినభోంగణభూమిఁ గాలమన్

గరువపుసూత్రధారి జతనంబున దిక్పతికోటిముందటన్

సరసముగా నటింపఁగ నిశాస్వతి కెత్తినక్రొత్తతోఁపుఁబెం

దెర యన నొప్పుసాంధ్యవనదీధితి పశ్చిమదిక్తటంబునన్.

	క.	
నలుదెసలయందుఁ దొలితొలి, తలసూపుఁ దమఃప్రరోహతతులు వియోగా

కులచక్రవాకమిథునం, బుల వగ యనుచిచ్చురాజుపొగల నడఁగియున్.

	తే.	
పొదివి యొండొండ దివియు భువియు దిశలుఁ, బొదివికొనియుండుచీఁకటిప్రోవునలన

మిక్కుటంబుగఁ గాటుక గ్రుక్కినట్టి, కరపటంబున జగదండఖండ మమరె.

	ఉ.	
రాజితతేజుఁ డైనదినరాజు తిరోహితుఁడైన పిమ్మటన్

రా జుదయాద్రిపీఠము తిరంబుగ నెక్కెడుసందికట్టునన్

భ్రాజితసత్పదంబునకు బాధ యొనర్చుచు జారచోరసం

పూజితమై తపంబు గడుఁ బొంగె నధర్మముతోడిచోటయై.

	క.	
పదపడి పూర్వదిశాసతి, వదనంబునఁ దెల్పుమిగిలె వనజాహితుచూ

లుదరంబున ధరియించినఁ, గదిరినపాండురకపోలకాంతివిధమునన్.

	వ.	
అంత.

	సీ.	
తిమిరభూతముసోఁకుఁ దెలియ జగత్త్రయీ, లలన దాల్చినరక్తతిలక మనఁగ

సఖ్యంబునకు నిశాసతి యొసంగినఁ బ్రాచి ప్రాపించుగురివిందబంతి యనఁగఁ

దోయధి వెడగ్రుంకి తోఁచుపురందరకుంభిసింధూరితకుంభ మనఁగఁ

గులిశాయుధుని పెద్దకొలువున నెత్తిన దీపించుమాణిక్యదీప మనఁగఁ

తే. గుముదినీరాగరసబద్ధగుళిక యనఁగఁ, గామినీరంజనౌషధకబళ మనఁగఁ

బొడవుపెంపున బింబంబుపొలుపు మిగుల, జంద్రుఁ డుదయించెఁ గాంతినిస్తంద్రుఁ డగుచు.

		 ఈ పేజీలో చివరి మార్పు 27 మే 2021న 00:29కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

